
ХУРААНГУЙ
Сүүлийн жилүүдэд сургалтад МХТ-г ашиглах тал дээр олон багш, судлаачид анхаарлаа хандуулж энэ сэдвээр ярьж бичих боллоо. Энэ талаар хэвлэгдсэн олон өгүүлэл, нийтлэл, дэвшүүлсэн санаанаас харвал МХТ-г сургалтад үндсэн 3 хэлбэрээр интеграцчлан ашиглаж байна. Тухайлбал: Сургалтын хөтөлбөр, сэдэвт суурилсан сургалт болон нэгж хичээлд МХТ-г өргөнөөр ашиглаж байна. Энэхүү өгүүлэлд сэдэвт суурилсан сургалтад МХТ-г ашиглахдаа хэрхэн системтэйгээр төлөвлөх боломжийн талаар өгүүлэхийг зорилоо.

ОРШИЛ
МХТ-н үсрэнгүй хөгжил, персонал болон зөөврийн компьютерийн үнэ буурч байгаа зэргээс хүмүүсийн, тэр дундаа залуу үеийнхний мэдээлэлтэй ажиллах боломж, хурд өдрөөс өдөрт нэмэгдэж байгаагийн хэрээр сургалтад МХТ-г ашиглан технологийн өөрчлөлт хийх зайлшгүй шаардлага тулгарч байна. МХТ-г сургалтад өргөн ашигласнаар суралцагчдын сурах идэвх дээшлэх, мэдээллийн төрөл бүрийн эх сурвалж дээр ажиллах, хамтран суралцахуйг дэмжих, багш нарын ажлын ачаалалд эерэг өөрчлөлтүүд гарч байна. (Moallem, 2003; Rodyer Edwards & Havriluk, 2004) Иймд сургалтад МХТ-г ашиглах нь багш нарын хувьд маш чухал асуудлуудын нэг болж байна.
Сургалтад МХТ-г хэрхэн ашиглаж байгааг авч үзвэл ерөнхийдөө 3 чиглэл ажиглагдаж байна. МХТ-г сургалтын хөтөлбөртэй уялдуулах (макро), бүлэг сэдэвтэй уялдуулах (мезо), нэгж хичээлтэй  уялдуулах (микро).
Микро түвшинд МХТ-н хэрэглээг төлөвлөхдөө суралцагчдад тодорхой концепцийг ойлгуулах зорилгоор 1-2  хичээлд ашиглах зорилго агуулдаг. 

Мезо түвшинд буюу бүлэг сэдвийн төлөвлөгөө хийхэд тодорхой сэдвүүдээр суралцагчдад  МХТ ашиглан гүйцэтгэх нэмэлт дасгал даалгавар болон ажиллах хэрэгслийг төлөвлөнө. 
Макро түвшинд бүтэн курс хичээлийн агуулгыг оюутанд  эзэмшүүлэхэд туслах зорилгоор МХТ-г ашиглах процессийг төлөвлөнө.
Манай орны хувьд их дээд сургуулиуд болон дунд сургуулийн багш нартай хийсэн ярилцлагаас үзвэл МХТ-н ашиглалт нь микро түвшинд байна. Тиймээс төлөвлөлтийн дараачийн шат болох мезо түвшинд буюу тодорхой сэдвүүдээр МХТ-г хичээлийн хөтөлбөртэй уялдуулан ашиглах загварыг толилуулж байна.
МХТ-г интеграцчлах концепц
МХТ-г сургалттай уялдуулах нь шинэ концепц биш. Энэ нь радио, телевиз зэрэг бусад хуучин технологиудтай ижилхэн. Гэхдээ МХТ дээр тулгуурласан шинэ технологиуд бий болж байна.Тухайлбал: вэб-д суурилсан технологи. Энэхүү хэсэгт МХТ болон интеграц гэсэн ухагдхуунуудыг тус тусад нь авч үзье. 
МХТ нь ерөнхийдөө хэрэгсэл юм. Энэ нь нэг талаасаа тоног төхөөрөмж (компьютер, дижитал апппарат г.м), нөгөө талаасаа программ хангамж (Excel, хэлэлцүүлгийн талбар) эсвэл дээрх хоёрыг хоёуланг нь хамааруулж ойлгож болно. Боловсролын салбарт МХТ –г ихэвчлэн компьютер дээр байгаа төрөл бүрийн мэдээллийн эх үүсвэр, мөн програм хангамж гэж үзсээр ирсэн. 
Судалгаанаас үзвэл МХТ нь суралцагч төвтэй сургалт болон хамтран суралцахуйн аргуудыг сургалтанд амжилттай хэрэгжүүлэх гол хэрэгсэл болоод байгааг олон багш, судлаачид хүлээн зөвшөөрч байна. (Roblyer, Edwards, & Havriluk, 2004) Үүний сацуу МХТ нь суралцагчдын сурах хандлагад эерэгээр нөлөөлж байна.
МХТ-г сургалттай уялдуулах төлөвлөгөөний олон загварыг судлаачид боловсруулсан байдаг. Тэдгээрээс олон нийтэд танигдсан нь дараах хэдэн загварууд юм.Үүнд: 
1. ASSURE загвар –  Энэхүү загварын дагуу төлөвлөгөө хийхдээ суралцагчдаа судлах, сургалтын зорилгоо тодорхойлох, суралцагсдыг сургалтад хэрхэн татан оролцуулах, сургалтын арга болон хэрэглэгдхүүнийг сонгох, суралцагчдын үнэлгээ зэргийг  төлөвлөдөг. (Heinnih, Molenda, Russel, 2001) 
2. Вэбквэст загвар
АНУ-н Сан Диего их сургуулийн профессор Берний Доджийн боловсруулсан энэхүү загвар нь суралцагчдаар МХТ ашиглан бүтээлч эрэл хайгуул хийлгэх багш нарын төлөвлөгөөний хамгийн үр бүтээлтэй загвар болж чадсан бөгөөд өнөөдөр дэлхийн олон улс оронд энэхүү загварыг сургалад өргөнөөр ашиглаж байна. (Bernie Dodge, 1997) Энэхүү загвараар хичээл төлөвлөхдөө хичээлийн товч танилцуулга, суралцагчдын гүйцэтгэх даалгаврууд, тэдгээрийг гүйцэтгэх дараалал болон процедур, суралцагчдыг үнэлэх үнэлгээ, суралцагчдын ашиглах нэмэлт материалууд зэргийг төлөвлөж өгдөг.
3. ICARE  загвар – Энэхүү загварын дагуу сургалтаа төлөвлөхдөө МХТ-г танилцуулах, сургалттай холбох, МХТ- ашиглан сурах үйл ажиллагааг зохион байгуулах, эргэцүүлэх, дараа нь өргөжүүлнэ  гэсэн шатлалыг баримтална. (Hoffman & Ritchie, 1998) 
Хэдийгээр МХТ-г сургалттай уялдуулах төлөвлөгөөний олон загварууд байдаг ч тэдгээр нь тухайн МХТ-н хэрэгслийг яагаад, ямар үндэслэлээр ашиглах ёстой талаар үндэслэлтэй хариулт өгч чадахгүй байна. Харин бидний танилцуулж буй доорхи загвар нь нэлээд үндэслэлтэй болж чадсан бөгөөд Зүүн Өмнөд Ази тэр дундаа МХТ болон техник, технологи өндөр хөгжсөн Сингапурын их дээд сургуулиудад амжилттай хэрэгжиж байгаа болно. 
4. МХТ-г системтэйгээр төлөвлөх загвар
Энэхүү загварын элэментүүд нь логик уялдаа холбоотой, шатлал бүр нь өмнөх элементийн хэрэгжилтээс хамаардаг, МХТ-н ямар хэрэгслийг яагаад ашиглах ёстой гэдэгт үндэслэлтэй тайлбар өгч чадахуйц загвар болж чадсан тул сургалтад амжилттай хэрэгжиж байна. Загварын дагуу доорхи алхмуудыг төлөвлөнө. Үүнд:
· Асуудал дэвшүүлэх
· Сургалтын зорилгоо тодорхойлох
· Шаардлагатай МХТ-н хэрэгслийг жагсаах
· Дээрх хэрэгслүүдийг яагаад ашиглах ёстойн үндэслэлийг гаргах
· МХТ ашиглан сургалт явуулах стратегийг төлөвлөх
· Суралцагчид болон сургалтыг үнэлэх
· Эргэцүүлэх
“ МХТ-г хичээлийн төлөвлөгөөтэй уялдуулах ёстойгоос биш, хичээлийн төлөвлөгөөг МХТ- тэй уялдуулан хийх ёсгүй.” [2:42]
Дүгнэлт:
· МХТ-г сургалтын хөтөлбөртэй уялдуулан төлөвлөснөөр сургхах, сурах үйлийн чанарт ахиц гарна.
· МХТ-г сургалтад нэвтрүүлснээс гарах амжилт нь техник хангамжаас бус, багш нар түүнийг хэр оновчтой төлөвлөж чадсанаас хамаарна. 
· Сургалтын чанар, үр өгөөжийг дээшллүүлэхийн тулд багш нар зөвхөн МХТ-н хэрэглээг зөвхөн микро түвшинд бус мезо, цаашилбал макро түвшинд төлөвлөх  зайлшгүй шаардлага тулгарч байна.

